Avgerð frá Skatta- og avgjaldskrunevndini

Avgerð tikin: 15.09.2004

Mál nr.: 03-03-31-10 

Lóg: Meirvirðisgjaldslógin § 12 

Avhending av vinnuvirki

Samandráttur:

Avhending av einum lastbili varð ikki mett at vera avhending av vinnuvirki ella parti av vinnuvirki. Avgerðin broytt.

Avgerð

Málslýsing

Tann 1. februar 2002 keypti kærarin ein lastbil av merkinum Scania 142 við krana frá Sp/f A fyri kr. 525.000, harav kr. 105.000 eru mvg. Toll- og Skattstova Føroya broytti íløgu-mvgið hjá honum fyri 1. ársfjórðing 2002 við kr. 105.000, tí Toll- og Skattstova Føroya metti, at talan var um avhendan av virki, og sølan sostatt ikki skuldi vera við mvg.

Toll- og Skattstova Føroya

Toll- og Skattstova Føroya vísir á, at tey hava fingið útskrift av rættarbókini í samband við, at Sp/f A er farið undir trotabúarviðgerð. Í rættarbókini stendur at “driften i selskabet havde været lastvognskørsel, og driften var stoppet i januar/februar 2002” Víðari stendur “at der havde været 3 lastbiler i selskabet, og de alle tre er blevet solgt” og at “lastbilerne er solgt med mvg, og at bilerne er brugt til fortsat drift af køberne”.

Út frá hesum metir Toll- og Skattstova Føroya, at talan er um avhendan av virki sambært § 12, stk. 5 í meirvirðisgjaldslógini. Sp/f A selur øll rakstrargøgnini, og uttan rakstrargøgn er ikki møguligt at reka nakra vinnu. Talan hevur heldur ikki verið um at halda áfram við virkseminum, tí ongin áhugi er at fáa felagið skrásett aftur.

Í førum, har søla av rakstrargøgnum av órøttum er farin fram við mvg, har hendan átti at verið framd eftir reglunum í § 12, stk. 5 í mvg-lógini tvs. uttan mvg, ber ikki til at nýta reglurnar í § 17, stk. 9 og 10. Seljari skal rætta mistakið yvir fyri keyparanum við at geva keyparanum kreditnotu fyri meirvirðisgjaldsupphæddina, sí viðmerkingarnar til § 12, stk. 5 í mvg-lógini.

Toll- og Skattstova Føroya broytti tí íløgu-mvgið fyri 1. ársfjórðing 2002 við kr. 105.000.

Kæran og grundgevingar kærarans

Kærarin vísir á, at sambært viðmerkingunum til § 12, stk. 5 í mvg-lógini er tað útfrá eini heildarmeting av nærri umstøðunum í sambandi við avhendingina av lastbilinum, sum eru avgerandi, um seljarin hevði rætt til at leggja mvg afturat søluprísinum. Er talan um vanligar sølu- og keypsumstøður, skal mvg rindast. Líkist handilin harafturímóti heilari ella lutfalsligari avhending av virkinum, má mvg ikki roknast. Harafturat skal lastbilurin verða avhendaður við tí fyri eyga, at keyparin heldur áfram við at reka virkið hjá seljaranum ella brúka lastbilin á ein slíkan hátt, at tað kann metast javnt við rakstur. Samstundis skal talan verða um, at seljarin í somu løtu, sum lastbilurin varð seldur, heldur uppat við at reka avhendaða virkið ella ein part av hesum. Sostatt verður dentur lagdur á, at seljarin heldur uppat við at reka virkið viðvíkjandi tí selda lastbilinum, og keyparin hevur eina ætlan um at yvirtaka tann partin av virki seljarans. Reglan verður vanliga nýtt í samband við ognarskifti av einum virki, tá ið umframt  fasta ogn eisini er gjørd avtala um, at vørugoymsla, maskinur, goodwill, seljararættindi o.s.fr. fylgja við.

Í hesum sambandi verður gjørt galdandi, at talan var um vanligar sølu- og keypsumstøður í samband við avhendingina av lastbilinum tann 2. februar 2002. Handilin líkist ikki heilari ella lutfalsligari avhending av Sp/f A, smb. Løgtingstíðindi 1991, síðu 829.

Hvørki Sp/f A ella kærarin høvdu fyri eyga, at kærarin við keypinum av lastbilinum skuldi yvirtaka ein part av virkseminum hjá Sp/f A.

Avhendingin líkist ikki tí føri, ið § 12, stk. 3 er ætlað til, nevniliga ognarskifti av virkjum har umframt fasta ogn er talan um yvirtøku av vørugoymslu, maskinum, goodwill, seljararættindum o.s.fr.

Harumframt verður gjørt galdandi, at kærarin í samband við keypið av lastbilinum ikki hevði nakran kunnleika um, at Sp/f A hevði ætlanir um at avhenda onnur rakstrargøgn hjá sær, herundir hinar lastbilarnar. Tískil hevði hann ongan kunnleika um, at keypið av lastbilinum var at meta sum ein liður í avhending av virki. Øðrvísi hevði møguliga verið, um hann hevði keypt allar tríggjar lastbilarnar. Í tí sambandi verður nevnt, at Sp/f A ikki fór undir trotabúarviðgerð fyrr enn 21. november 2002, tvs. nærum eitt ár seinni.

Í viðmerking frá 21. apríl 2004 ger kærarin vart við, at tá Toll- og Skattstova Føroya ger vart við, at seljarin Sp/f A skal útflýggja kreditnotu til kæraran áljóðandi meirvirðisgjaldsupphæddina, samstundis sum meirvirðisgjaldsupphæddin verður afturgoldin, er hetta snøgt sagt ikki gjørligt, tí konkursbúgvið Sp/f A varð endað 7. juli 2003.

Víst verður á UfR 1987.167H, har seljarin, ið var ein lastbilafyritøka, hevði selt allar lastbilarnar og øll koyriloyvini. Undir hesum umstøðum kom Landsrætturin til ta niðurstøðu, at sølan varð mett sum ein liður í avhendingini av einum parti av virkinum hjá lastbilafyritøkuni. Sostatt skal nógv til fyri at talan skal verða um, at ein søla er ein liður í avhending av virki, og í hesum máli keypti kærarin einans ein lastbil, og hevði Sp/f A tá framvegis tveir lastbilar eftir.

Annars verður gjørt galdandi, at kærarin í samband við, at hann keypti ein lastbil frá Sp/f A, ikki hevði møguleika fyri at vita, at felagið seinni fór at halda uppat við sínum virksemi. At enda viðmerkir kærarin, at Sp/f A varð ikki tikið undir trotabúarviðgerð fyrr enn við dekreti avsagt av skiftirættinum tann 21. november 2002, tvs. knappar 10 mánaðir eftir, at kærarin hevði keypt lastbilin.

Avgerðin hjá Skatta- og avgjaldskærunevndini

Sambært § 12, stk. 5 í meirvirðisgjaldslógini kann avhending av vørugoymslu, maskinum og øðrum rakstrargøgnum ikki roknast við í avgjaldsskylduga sølu, tá avhendingin fer fram sum liður í eini avhending av virkinum ella einum parti av hesum, og nýggi handhavarin rekur skrásett virki.

Í viðmerkingunum til greinina verður m.a. sagt:

“Fyri at tað kann sigast, at talan er um, at eitt virki ella ein partur av tí verður avhendað, er tað ein treyt, at talan er um, at eitt virki ella rakstrargøgn v.m. (búskaparlig eind) verða avhendað við tí fyri eyga, at keyparin annaðhvørt heldur áfram at reka virkið ella nýtur avhendaðu aktivini á ein sovorðnan hátt, at tað kann metast javnt við rakstur.

Samstundis skal talan vanliga vera um, at seljarin ta løtuna, tá ið avhendað verður, heldur uppat at reka avhendaða virkið ella ein part av hesum.”

Upplýst er úr rættarbókini, at seljarin helt uppat við sínum virksemi januar/februar 2002.

Hóast virkið ikki varð tikið til trotabúarviðgerð fyrr enn í november mánaða 2002, so er hetta ikki avgerandi, tí dentur má leggjast á tíðspunktið, tá raksturin støðgaði.

Sostatt er talan um, at seljarin heldur uppat við virkinum, tá hann selur lastbilarnar. Tríggir lastbilar vóru í virkinum, harav kærarin bert hevur yvirtikið ein. Hinir lastbilarnir vórðu seldir øðrum. Seljarin brúkti bilin í lastbilafyritøku sínari, og keyparin brúkar lastbilin í sínum meirvirðisgjaldsskylduga virksemi.

Samanumtikið metir nevndin, at hóast lastbilurin eftir søluna verður brúktur til sama slag av virksemi sum áðrenn, og hóast raksturin hjá seljaranum heldur uppat um sølumundið, so hevur kærarin ikki yvirtikið annað enn henda eina lastbilin. Nakað meira má til fyri at siga, at talan er um yvirtøku av virki ella part av virki.

Nevndin avgjørdi tí at geva kæraranum viðhald í, at sølan av lastbilinum ikki skuldi roknast sum avhendan av virki ella parti av virki, og tískil skuldi sølan vera við mvg.
